13 november 2005

vyf en twintigste

sondag in koninkrykstyd

liturgiese voorstel

Fokusteks:
Rigters 16

Ander tekste: 

Rigters 4:1-7; Psalm 123; Tessalonisense 5:1-11; Matteus 25:14-30

Inleiding

Die liturgiese tekste het 'n sterk eskatologiese karakter. Dit bied goeie ondersteuning vir die fokusteks in dié opsig dat dit ons oproep om waaksaam te bly.

GOD VERSAMEL ONS VOOR HOM

Aanvangswoord

Voorganger:
Wag in stilte op die Here God.

Gemeente:
Ons wag op die Here.

Voorganger:
Die dag van die Here is naby.

Gemeente:
Ons wag op die Here.   Uit Sefanja 1:7a

Seëngroet

Lied 587  “Kyk Hy kom! Wag, laat ons luister”/NSG 173 “Die kerk se Middelaar en Hoof” 

Skuldbelydenis en klag

Matteus 22:34-40 (Samevatting van die wet)

Lied  250 “Gods wet vra al ons liefde”/NSG 272; Psalm 123 of Psalm 90:7-12

Vryspraak

Diens van die Woord

Gebed om die opening van die Woord

Skriflesing

Matteus 25:14-30

Sang

Lied 189 “Halleluja” of Lied 204, 206, 218, 228

Skriflesing

Rigters 16

Kindertyd

Prediking

Diens van die tafel

Gereedmaak van die tafel en dankoffers

Nagmaalgebed

Basisliturgie vir koninkrykstyd

Instellingswoorde

Lees die gedeelte uit die formulier oor die toekomsverwagting.

Uitdeel en gebruik van brood en wyn

Sang

Lied 602  “Ek sien 'n nuwe hemel kom”/NSG 141

Voorbidding

Uitsending

Skriflesing

Leser 1:
1 Tessalonisense 5:1-3

Leser 2:
1 Tessalonisense 5:4-5

Leser 1:
1 Tessalonisense 5:6-8

Leser 2:
1 Tessalonisense 5:9-10

Leser 1:
1 Tessalonisense 5:11

Die aanmoedigende teksgedeeltes word sodoende beklemtoon.

Slotsang

Lied 481  “Ontwaak jy wat slaap”/NSG 242

Seën

Sang

Lied 312 “Amen” of 313-315

PREEKSTUDIE – RIGTERS 16

Teks

Rigters is `n boek met opwindende, maar ook ontstellende verhale. Ons vind hier politieke gestoei, sluipmoord, leuens en bedrog, verkragting en moord, dapperheid en vrees, magsbeheptheid, selfmoord en burgeroorlog. Tussen die tyd waar Moses en Josua die volk gelei het en die tyd toe koningskap ingestel is, word Israel deur twaalf heersers regeer, wat telkens deur God geroep word om `n militêre vyand te verslaan.

Simson is die laaste rigter. In die vertelling oor sy lewe word talle motiewe wat in die voorafgaande verhale na vore kom, weer gebruik. In al die vorige rigterstories is dit telkens Israel wat uit nood na God roep om in te tree (3:15; 4:6; 6:7; 10:10). Hier in die Simsonstorie vervang hyself vir Israel as die een wat roep om redding; eers toe hy wou sterf van dors (15:18-19) en weer aan die einde van sy lewe toe hy wraak wou neem op die Filistyne (16: 28-30). God reageer telkens, soos Hy op die Israeliete se noodkreet reageer het.

Vers 1:  Simson is wel `n rigter, maar glad nie voorbeeldig in sy seksuele gedrag nie.

Vers 4:  Delila beteken “”flirterend, koketterig” afgelei van Aramees dallatum, “flirteerder”.

Vers 5:  Die Filistynse leiers koop Delila met astronomiese beloftes van geld om. In die oorspronklike taal, 
1 700 sikkels (silwer) – `n mens kon van 30 sikkels `n slaaf koop (Eks 21:32). Daar was dus `n reuse- beloning op hierdie held se kop.

Vers 6-12:  Simson begin op `n windmakerige manier die geheim van sy enorme sterkte verklap deur eers `n paar valse verklarings te maak.

Vers 13-14:  Dit klink na die belaglikste voorstel. Sy hare word vasgeweef in `n weefstoel wat stewig op die aarde staan.

Vers 16-17:  Daar was `n wydverspreide geloof dat mans se krag in hulle haarlokke lê. Die verteller wil klem lê daarop dat Simson nie sy eed as `n Nasireër (dat hy nooit sy hare sal sny of sterk drank drink nie) ernstig  opgeneem het nie, dat hy dit vir persoonlike plesier verklap en dat sy krag in sy ongesnyde hare lê.

Vers 20:  Die woorde “hy het wakker geskrik en gedink” beklemtoon hoe min ag hy geslaan het op sy eed as Nasireër.

Vers 22:  Dat sy hare weer begin groei, dui daarop dat hy dalk `n tweede kans kan kry om sy eed ernstig op te neem.

Vers 23-27:  Hooggeplaastes vier die gevangeneming van Simson met offerhandes en lofliedere tot Dagon.  

Dagon (wat beteken “graan”) is ’n ou Semitiese god wat aanbid is deur die Filistyne in die graanverbouingsarea langs die Middellandse See. Voorheen het Simson die Filistyne met ’n raaisel vermaak tydens sy huweliksfees. Hulle het toe die raaisels ontrafel deur te konkel met sy vrou. Nou moet hy hulle weer vermaak. Dis onwaarskynlik dat daar 3 000 mense op die dak kon staan – waarskynlik hiperboliese spraak.

Vers 28-30:  Voorheen het Simson God aangeroep toe hy swak was weens dors. Dié keer vra hy krag om homself oor sy oë te wreek. Dit gaan met ander woorde vir hom oor `n persoonlike vendetta. Hy is blind om die groter betekenis van sy roeping om as `n agent van God se redding op te tree, raak te sien. Nogtans sal God hom vir ’n laaste keer gebruik om sy volk se onthalwe. Hy gee voor dat hy te swak is om te staan en vra om teen `n sentrale pilaar te leun. Sy tragiese lewe kom tot ’n einde met die ironiese opmerking dat sy selfmoord gelei het tot meer Filistyne se dood as wat hy tydens sy lewe kon ombring.

Vers 31:  Die Filistyne is net begin oorwin. Saam met die tempel van Dagon kom die topswaar stelsel van die rigters ook tot `n tragiese ineenstorting.


Konteks

Rigters val binne `n versameling boeke bekend as die Deuteronomistiese geskiedwerk. Die werk strek van Deuteronomium tot 2 Konings en is saamgestel ongeveer 25 jaar na die vernietiging van Jerusalem 
(587 vC).  Dit is die eerste optekening van die geskiedenis van Israel, van Moses se tyd af tot by die begin van die ballingskap. Dit gebruik ou materiaal op `n kreatiewe manier sodat die volk in Palestina `n antwoord kan kry op die kritiese vraag: Hoekom het God ons in die steek gelaat deur ons in die hande van vreemde magte oor te gee? Die Deuteronomis se antwoord is eenvoudig: Ons voorvaders was ongehoorsaam aan God. God verwag dat ons by een tempel aanbid; dat ons medelye sal hê met swakkes; dat ons net Jahwe sal erken as God; en dat ons nie met mense van ander gelowe sal ondertrou nie.

Nou vertel die Deuteronomis die geskiedenis op so ’n manier dat die ontnugterde volk na 587 vC verstaan dat die volk in Moses se tyd in die woestyn bly hunker het na ander gode; dat die leiers/rigters in die tyd na die landinname ook hulle hande vol gehad het met die ongehoorsame volk en dikwels, soos Simson self, voete van klei gehad het. So waarsku Simson se storie die eerste lesers dat hulle hul moet bekeer tot God en sy verbond. Dan sal God hulle red van verdrukking deur die Filistyne. Deur sy magtige en genadige wonders sal Hy die vyand vernietig en hulle weer versamel by ’n herboude tempel in Jerusalem.

Vandag se hoorders van die Simson-en-Delila-verhaal word maklik geboei deur die aardse en humoristiese aanbieding daarvan. Lilian Klein dui breedvoerig aan dat die boek Rigters deurgaans gebruik maak van ironie. Ironie spot deur te prys. Die teenoorgestelde van wat gesê word, word bedoel. Simson word as held voorgehou, maar die verteller skilder hom so dat die hoorder Simson se oordeel nie kan vertrou nie: Sy morele mistastings deur so maklik by vroue van twyfelagtige karakter te kuier en sy voete van klei as hy geheime aan die vyand verklap, is voorbeelde van gebrek aan oordeel. Dit waarsku die hoorder om nie hierdie held voluit te vertrou nie.

Veral Simson se gebruik van geweld behoort vandag se hoorders teen die bors te stuit. Soos `n menslike moordmasjien in Rambo- of Terminator-films voorgehou word as `n werktuig in die naam van die geregtigheid so word Simson ook voorgestel as God se redder in die tyd van verdrukking deur die Filistyne. Na die selfmoordterrorisme van 11 September 2001 in Amerika en die gebruik van hierdie soort strategie deur fanatiese groepe op verskillende plekke sal die resultaat van Simson se selfmoord wat uitgespel word met die woorde: “So het Simson met sy dood meer mense dood gemaak as in sy lewe”, met uiterste versigtigheid bejeën word.

As daar aan die einde van Rigters geoordeel word dat dit `n wanordelike tyd was waar elkeen gedoen het wat reg is in sy eie oë moet die verhaal van Simson omsigtig beoordeel word. Aan die een kant is hy God se instrument wat hoop bring ten spyte van sy swakhede. Aan die ander kant `n weersinwekkende geweldenaar wat leiers vandag allermins kan inspireer.

Hoe is daar reeds oor die Simson-en-Delila-episode gepreek?

John Gray fokus veral op die gebed wat Simson bid (16:28) dat hy vir oulaas sterk gemaak word om homself op die Filistyne te kan wreek. Dat dit lofwaardig is vir die vernederende rigter om sy skande te verminder deur `n laaste eerbare daad. En dat dit gelowiges inspireer tot inkeer na God nadat hulle deur sonde verslaan is. Ook Simson se selflose optrede (deur sy selfmoord) is vir gelowiges `n aansporing om op te hou lewe vanuit selfkoestering. Gray beklemtoon dat dit slegs deur selfopoffering moontlik is dat die wêreld gered word en in dié opsig is Simson `n voorafskaduwing van Jesus Christus se reddende offer. So speel Simson en Jesus vir ons voorbeeldige rolle om na te volg: Skud jou trots af, ontledig jouself van eie grootheid en verlaat jouself op God se genade.

Rigters 16 word op Koninkryksondag 25 saam met ander tekste gegroepeer wat ook sinspeel op die rol wat `n dienskneg of slaaf speel. Maar waar Simson as `n blinde slaaf krag vra om sy smaad te wreek, bid `n Israeliet in Psalm 123 te midde van smaad en bespotting, om ontferming by God. 1 Tessalonisense 5:1-11 wys op Christus wat gewillig in ons plek gesterf het en dat Paulus die gelowiges oproep om paraat en moedig te lewe. Matteus 25:14-30 vertel van slawe wat eendag sal hoor: “Kom deel in My vreugde” en ander wat sal hoor: “Jy is `n slegte en lui slaaf ... gooi die nuttelose slaaf uit in die diepste duisternis.” `n Deurlopende tema kan wees dat gelowiges uitgedaag word om paraat en moedig te lewe – nie roekeloos en fatalisties soos Simson nie. Om te leef vanuit die eenmalige selfoffer van Jesus Christus wat ons inspireer en om reeds die vreugde van die Here te sien.

Preekvoorstel

Is dit net ek of is u ook totaal en al moeg vir die voortslepende stryd tussen die Palestyne en die Israeli’s?  Want vandat ek my verstand gekry het, hoor ek gedurig van die onmin en menseslagting tussen die twee groepe. Dit maak jou naar om te sien hoe verminkte liggame rondlê. Dit ruk jou aan die hart as jy hierdie week Palestynse ma’s sien huil by die lyke van hulle kinders en jy weet volgende week is dit weer Israeli-ma’s wat hulle beurt kry om hulle seuns te begrawe.

Wat mens so moedeloos maak oor hierdie bose sirkel van aanval en vergelding, is die wete dat dit letterlik van die Ou-Testamentiese tyd so gaan. Nou en dan was daar periodes van vrede, maar dit word klokslag vernietig deur `n nuwe vlaag van stryd. Ons kan die wortels van hierdie stryd gaan haal by die landinname deur Israel, drie millennia gelede. Nadat `n groep Israeliete ontsnap het uit die slawerny van die Egiptiese farao, Ramses II (wat regeer het tydens die 13de eeu vC), moes hulle baklei om die land wat aan die Kanaäniete en Filistyne behoort het, hulle besit te maak. En al is hierdie verhale oor Simson en die ander rigters eeue later eers opgeteken, verwys dit terug na die gewelddadige tyd toe groepe van Israel onder leiding van leiers, wat deur die Gees van die Here aangevuur is, die weerstand van die inheemse volkere geknak het.

Maar hoe moet ons vandag ’n verhaal soos dié van Simson verstaan? Kan ons wat leef in `n wêreld waar godsdienstige fundamentaliste hulle heilige boeke inspan om stryd teen die vyand te motiveer, `n gewelddadige verhaal soos dié van Simson aanhaal sonder om uiters krities te wees? In ’n tyd na 11 September 2001, in `n tyd waarin selfmoordbomaanvalle meermale voorkom, in `n tyd waarin Hollywood met sy verheerliking van geweld in karakters soos Rambo en Terminator `n blasé houding oor die aanwending van geweld om ’n “noodsaaklike taak af te handel”, geskep het. Hoe vertel ’n mens die verhaal van Simson in so ’n tyd?

Die antwoord is: uiters omsigtig en in samehang met die res van die Bybelse getuienis. Die boek Rigters eindig self met die opmerking dat daar in dié tyd nog nie ’n koning was nie, “en elkeen het gedoen wat reg is in sy eie oë”. Hierdie woorde toon aan dat die redakteur van hierdie verhale self geril het by die oorvertel van die verhale. Die redakteur of samesteller van hierdie verhale word genoem die Deuteronomis. Sy doel was om 25 jaar nadat Jerusalem in 587 vC verwoes en die room van die bevolking na Babel weggevoer is, vir die mense `n verduideliking te gee waarom hierdie katastrofe met God se mense plaasgevind het.

Daarom herskryf hy die hele verhaal van Israel – vanaf Moses se tyd tot by die ballingskap. En hy verduidelik dat die katastrofe maar net een oorsaak het – Israel en sy leiers se ongehoorsaamheid aan God.

Simson se storie is deel van hierdie lang, saamgestelde verhaal. Die dramatiese versoek van Simson (30) dat hy krag wil kry om saam met die Filistyne te sterf, is ’n vreemde versoek. Die God van die Bybel is vanaf Genesis se skeppingsverhaal ’n God wat lewe gee. Hy koester lewe en maak dit moontlik deur landbougrond, water en kos te gee sodat lewe kan gedy.  Hy is die gewer van lewe, nie van dood nie.

Daar is ’n paar geleenthede waar figure in die Bybel God vra om hulle lewe te beëindig: Moses (Num 11:10), Elia (1 Kon 19:4), Jeremia (Jer 20:17), Jona (Jona 4:3). Elke keer het God die versoek geweier. Simson se versoek is die enigste keer dat so ’n versoek in die Ou Testament deur God toegestaan word. Miskien wou God daarmee aandui dat die rigtersamp hiermee beëindig word. Simson is die laaste rigter en na hom sou konings aangewys word om te regeer. Die selfmoord van Simson dui aan dat die rigterstyd nie geslaagd was nie want elkeen het gedoen soos hy/sy gereken het goed is.

Die afskeer van Simson se sewe haarlokke, die dwangarbeid dat hy soos `n bakkiespompdonkie, sonder oë, al in die rondte moet stap om `n koringmeulsteen te stoot, sinspeel daarop dat Israel ook so gevang en verneder is. Want in die tyd toe die samesteller van die groot Deuteronomistiese geskiedenis hierdie verhaal opteken, is die noordelike stamme (Israel) en die suidelike stamme (Juda) platgevee deur hulle vyande, gevang en verneder.

Maar in vers 22 staan: “(in die tronk), het sy hare wat afgeskeer was, weer begin groei.” Dit was vir die blinde, vernederde Simson `n ligstraaltjie van hoop. Want hy het geweet sy krag sit nie regtig in sy hare nie.  God was Simson se krag. Sy lang hare was die bewys van sy besondere verbondenheid aan die Here. Toe Simson ál verder van die Here afgedwaal het, ál meer aan sy eie luste toegegee het, ál minder op God vertrou het, het God van hom gewyk. Die sigbare bewys daarvan was dat hy sy hare verloor het. `n Mens se krag sit immers nie in jou hare nie (ook nie eers in jou spiere nie), maar God kan Simson se hare gebruik as simbool dat Hy hom krag gee.

Die hare wat weer groei, moes vir die eerste lesers van hierdie geskiedenis, wat in gevangenskap hierdie storie hoor, ook `n sprankie hoop gebring het. Net so bring dit vir ons, die nuwe lesers, hoop. Dat ook ons wat in sekere opsigte soos Simson tragiese helde is, mag weet dat God, nadat ons geval het en verneder is, ons weer optel, red en heelmaak – so seker as wat elke haar op ons kop getel is.

Ongelukkig leer ons dit (vertroue) dikwels soos Simson en soos Israel op die harde manier. Simson boender voort met sy krag en viriliteit asof hy God nie nodig het nie. Net twee keer hoor ons hom bid: In 15:18 na hy 
1 000 Filistyne met die kakebeen van `n donkie geslaan het en wou sterf van dors; dan weer as hy as `n nar die halfdronk, feesvierende Filistyne moet vermaak, in die tempel van Dagon. Dan bid hy sy selfmoordgebed. Ook nie tot eer van God nie, maar sodat hy die verlies van sy oë kan wreek. Maar God hoor die gebed. Miskien was dit `n meer uitgebreide gebed soos die een in Psalm 123: “ek sien na U op ...   Soos die oë van `n slaaf gerig is ... Ontferm U oor ons, Here ... ons het meer as genoeg veragting gehad.”

God moes Israel ook eers leer deur die vernederende pad van die ballingskap om op te kyk na Hom. Om af te sien van hulle eie trots en hoogmoed en om Hom volledig te vertrou (vgl Deut 32:36). Soos Simson en Israel is ons oë dikwels bot toe. Moet ons deur God herinner word dat Jesus wat ook geblinddoek en deur Pilatus se soldate gespot is, ons enigste Held en Redder is. Hy wat met sy laaste asem nie gebid het om wraak nie, maar eerder: “Vader vergeef hulle, want hulle weet nie wat hulle doen nie.”

Hy het met sy dood sy volk verlos, maar anders as Simson, niemand saam laat sterf nie.

Bibliografie

Boling, R G  1985. Judges;  Olson, D T 1998. Judges in The New Interpreter’s Bible;  Gray, J 1986.  Joshua, Judges, Ruth;  Klein, L R 1988.  The Triumph of the Irony in the Book of Judges;  Malan, M 1983.  Verstaan jy nog dat God voorsien?

